
Sanz presidenteak amaiera eman die Nafarroako Parlamentuan Foru Hobetzearen XXI. urtemugaren oroitzapenezko jardunaldiei 

Emilia Casas Konstituzio Auzitegiko presidenteak ere parte hartu du ekitaldian 

Osteguna, 2007ko azaroaren 15a. Nafarroako Gobernuko presidenteak, Miguel Sanz Sesmak, amaiera eman die gaur eguerdian Nafarroako Parlamentuak, Nafarroako Unibertsitate Publikoak eta Nafarroako Unibertsitateak Foru Hobetzearen XXI. urtemugaren oroitzapenean antolatutako jardunaldiei. Foru legebiltzarraren egoitzan gauzatu den ekitaldian parte hartu dute, halaber, Konstituzio Auzitegiko presidenteak, Emilia Casas Baamondek; Nafarroako Parlamentuko lehendakariak, Elena Torres Mirandak; Nafarroako Unibertsitate Publikoko errektoreak, Julio Lafuente Lópezek; eta Nafarroako Unibertsitateko errektoreak, Angel Gómez Montorok. 
Nafarroako Parlamentuko lehendakari Elena Torresek egindako sarreraren ondotik, Konstituzio Auzitegiko presidente Emilia Casasek hitz egin du, Foru Hobetzearen garrantzia nabarmentzeko, esanez “Nafarroa erkidego bereizi gisa sendotu baitu, Espainiaren barrenean eta harekin solidarioa dela alde batera utzi gabe, bai eta, aldi berean, gaur egun duen ongizate maila erdiesteko bide eman dion esparru juridikoaz hornitu ere”. Bera buru duen erakundeari dagokionez, Casas andreak adierazi du organo juridikoa dela, ez bestelakoa, eginkizun bikoitza duena, Konstituzioa babestu eta interpretatzea alegia; horrenbestez, sortu zenetik iragan diren hogeita zortzi urte hauetan “Konstituzio Auzitegiaren izaera finkatzen joan da, eta zuzenbide estatuaren erpin ordezkaezina bilakatu, bai emaitzengatik bai betetzen duen tokiagatik. Horrez gain, Casas andreak Auzitegiaren hiru lan ildo nagusiak aztertu ditu bere mintzaldian: legeen konstituzionaltasuna, Autonomien Estatuaren eraikuntza eta pertsonen oinarrizko eskubideen eta askatasunen defentsa. 
 Sanz presidenteak, berriz, Foru Hobetzearen alderdi nabarmenak hizpidera ekarrita, esan du arau honek Nafarroari bere eskubide historikoak aitortzen dizkiola lege-mailarik gorenean, “indarrean izandako 25 urte hauetan Foru Komunitateari eman dion esparru juridikoari esker autogobernu handia lortu dugulako, eta ongizatearen hazkunde eta garapen garaia ekarri digulako, Nafarroaren historian parekorik ez duena. Horrekin batera, Nafarroak Espainiaren barrenean Foru Komunitate gisa duen estatusa sendotu da haren bitartez. Sanzek aipatu du “Foru Hobetzeak duen garrantzia, itun bikoitz baten emaitza den aldetik, hortik datozkiolako, dudarik gabe, bere sendotasuna eta etorkizunean irauteko bermea”.
Nire iritziz -esan du aurrerago Miguel Sanzek- bi erreforma beharko lirateke, bata, Konstituzioari zuzenean eraginen liokeena, alegia Laugarren Xedapen Iragankorra kentzea eta, horren ondorioz, Foru Hobetzearen Bigarren Xedapen Gehigarria egokitzea. Nik uste dut hala egitea beharrezkoa dela politikoki eta komenigarria sozialki, Nafarroaren eta Euskal Autonomia Erkidegoaren arteko harremanak indartuko liratekeelako eta bi erkidegoetako herritarren bizikidetza eta bizi soziala erraztuko. Beste erreforma Foru Hobetzearen gainekoa litzateke, zehazki Parlamentua desegiteko erabakia hartu eta hauteskundeen deia egiteko erantzukizuna Nafarroako Gobernuko lehendakariaren esku uzten duen 30. artikuluarena, hauteskunde dei horretatik ateratzen den Parlamentu berriaren agintaldia lau urtekoa izan dadin. Erreforma hau ezarria dago jada beste erkidego historiko batzuetan eta araubide orokorreko beste batzuetan”.

 Sanz presidenteak nabarmendu duenez bere mintzaldian, “25 urte hauetan Foru Hobetzea hainbat legeren bitartez garatu da, haren edukia esparru eta alderdi zehatzetara emanez, egitura instituzionala hobetuz, arauak osatuz eta gizarteari ematen zaizkion zerbitzuak hedatuz. Zalantzarik gabe, Foru Hobetzea oso baliagarria izan da Nafarroako autogobernua finkatzeko eta agerian uzteko Foru Komunitate honetako eskubide historikoak nafarren borondate irmoak eraikitako errealitate bizia, politiko eta instituzionala direla, gure oraina ez ezik etorkizunerako bidea ere gidatzen dutena. Izan ere, esparru politiko hau, bere izpiritua egungo errealitateekin bat etor dadin bidezko eta beharrezko iruditzen zaizkigun hobekuntzak eta egokitzapenak eginda, izan dezakegun tresnarik onena da etorkizunari aurre egiteko eta Nafarroak punta-puntako eskualde ekonomikoa eta soziala, konprometitua eta solidarioa izaten jarraituko duela bermatzeko.   
Sanz presidenteak hitzaldiaren amaieran adierazi du bere nahia dela “orain dela 25 urteko itun hartan, esparru instituzional honen aldeko indar politiko nagusien artean sortu zen izpiritu arduratsu eta eskuzabal hark, kontsentsuan eta lankidetzan oinarritutakoak eta hain emaitza onak bildu zituenak, orainean eta etorkizunean ere iraun dezan, gizarteari ematen diogun zerbitzuaren adierazgarri. Gure foruak errealitatea direla eta indarrean daudela erakusten duen adibide bat aipatzearren, hor dugu Lankidetza Batzordean Mendekotasunaren Legearen eta Hitzarmen Ekonomikoaren inguruan lortutako akordioa, errekurtsoa kentzea eta Nafarroako Gobernuaren eta Nazioko Gobernuaren artean itun ekonomiko berri bat izenpetzea eragin dituena”. (






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

